БАСҚАРУ СТИЛЬДЕРІНІҢ ҰЖЫМДАҒЫ ПСИХОЛОГИЯЛЫҚ АХУАЛ МЕН ҚАРЫМ-ҚАТЫНАСҚА ӘСЕРІ
  Әл-Фараби атындағы Қазақ ұлттық университеті – Қазақстанның жоғары білім беру жүйесіндегі іргелі әрі беделді оқу ордаларының бірі. Университет өзінің ұзақ жылдық тарихында ғылым мен инновацияны, ұлттық рух пен заманауи көзқарасты үйлестіре отырып, ел дамуына зор үлес қосып келеді. 2024 жылы университеттің 90 жылдық мерейтойы ерекше аталып өтті. Бұл мерейтой оқу орнының қалыптасу кезеңдеріне шолу жасап, оның ғылыми және мәдени жетістіктерін кеңінен насихаттауға мүмкіндік берді. Сондай-ақ мерейтой қарсаңында бірқатар халықаралық жобалар мен ғылыми басқосулар ұйымдастырылып, университеттің жаһандық ғылыми кеңістіктегі орнын айқындай түсті.
Қазіргі таңда университет қабырғасында басқару психологиясы бағытында кешенді зерттеулер жүргізілуде. Атап айтқанда, басқару стилдері, тұлғааралық қатынастардың психологиялық тетіктері және ұжымдағы әлеуметтік-эмоциялық ахуал мәселелері ғылыми тұрғыдан қарастырылады. Бұл бағыттағы оқу және зерттеу жұмыстарын психология ғылымдарының кандидаты, жалпы және қолданбалы психология кафедрасының профессоры Жұбаназарова Назираш Сүлейменқызы табысты жүзеге асырып келеді. Ол басқару үдерісінде адам мінез-құлқы мен эмоцияны басқарудың маңызын түсіндіріп, магистранттарға көшбасшылық пен тиімді коммуникация дағдыларын қалыптастыруға бағытталған дәрістер оқиды.
«Басқару психологиясы» пәні қазіргі еңбек нарығында сұранысқа ие тұлғаны қалыптастыруда маңызды орын алады. Бұл пән болашақ мамандардың кәсіби құзыреттілігін арттырып қана қоймай, ұжыммен жұмыс істеудің, эмоциялық интеллектіні дамытудың және шешім қабылдау кезінде психологиялық тепе-теңдікті сақтаудың жолдарын үйретеді. Нәтижесінде магистранттар басқару ісінде адам факторын терең түсініп, оны тиімді пайдалануға машықтанады.
     Басқару стилі — басшының адамдармен өзара әрекет ету тәсілі, шешім қабылдау әдісі және ұжымдағы психологиялық климатқа әсер ететін негізгі фактор. Ғылыми тұрғыда К. Левиннің еңбектерінде басқарудың үш негізгі стилі айқындалған: авторитарлық, демократиялық және либералды (еркін) стильдер.
     Авторитарлық стиль басшының шешім қабылдаудағы қатаңдығымен, бақылаудың жоғары деңгейімен және бағыныштыларға сенімнің аздығымен сипатталады. Мұндай жағдайда қызметкерлердің бастамашылдығы төмендеп, ұжымда қорқыныш немесе психологиялық қысым сезімі пайда болуы мүмкін. Дегенмен, кей жағдайларда, мысалы, дағдарыс кезінде немесе нақты тәртіп қажет болғанда, бұл стиль тиімді нәтиже беруі ықтимал.
     Демократиялық стиль ұжымдық шешім қабылдау мен өзара сыйластыққа негізделген. Мұндай ортада қызметкерлердің шығармашылығы, ынтасы мен жауапкершілігі артады. Басшы ұжым мүшелерінің пікірін тыңдап, ортақ шешімге келуге ұмтылады. Бұл стильдің басты артықшылығы — ұйым ішінде сенім мен ашықтық орнап, ұжымдық рух күшейеді.
     Либералды стильде басшы бақылауды азайтып, қызметкерлерге толық еркіндік береді. Егер ұжым өздігінен ұйымдаса алатын деңгейде болса, бұл тәсіл нәтижелі болуы мүмкін. Алайда басқарудағы шектен тыс еркіндік кейде тәртіптің әлсіреуіне және мақсаттың бұлыңғырлануына әкеледі.
      Басқару стилі ұжымдағы психологиялық ахуалдың тұрақтылығын анықтайтын маңызды көрсеткіштердің бірі. Әр стильдің тиімділігі басшының тұлғалық қасиеттеріне, ұжымның жас ерекшелігіне, кәсіби құрамы мен ұйым мәдениетіне байланысты өзгереді. Мысалы, креативті жастар тобында демократиялық басқару өнімдірек болса, жауапкершілігі жоғары мемлекеттік құрылымдарда авторитарлық тәсіл кейде нәтижелі болуы мүмкін.
    Заманауи басқару психологиясында эмоционалды интеллект ұғымы ерекше мәнге ие. Себебі басшының өз эмоциясын басқара білуі мен өзгелердің көңіл күйін түсіну қабілеті ұжымдық қарым-қатынасты нығайтады. Осы тұрғыда Дж. Големанның зерттеулері эмоциялық интеллекттің жоғары болуы ұжымдағы өзара түсіністік пен ынтымақтастықтың негізгі кепілі екенін көрсетеді.
Әл-Фараби атындағы Қазақ ұлттық университетінде бұл мәселелерді зерттеу болашақ мамандардың кәсіби даярлығын арттырып қана қоймай, ұжыммен жұмыс істеудің психологиялық мәдениетін қалыптастырады. Университет магистранттары теориялық біліммен қатар, практикалық тренингтер арқылы басқару стилінің нақты өмірдегі тиімді тәсілдерін меңгеріп келеді.
Қорытындылай келе, басқару стилі — ұйымның табысы мен адамдардың ішкі үйлесімін анықтайтын басты тетік. Басшының таңдайтын стилі ұжымдағы психологиялық ахуал мен өзара қарым-қатынас мәдениетіне тікелей әсер етеді. Сондықтан қазіргі заман басшысынан кәсіби біліммен қатар, терең психологиялық түсінік пен тұлғалық икемділік талап етіледі.

